
Монгол Улсын Их Хурлын 2021 оны хаврын ээлжит чуулганы
Төсвийн зарлагын хяналтын дэд хорооны 

7 дугаар сарын 02-ны өдөр /Баасан гараг/-ийн 
хуралдааны товч тэмдэглэл

Төсвийн зарлагын хяналтын дэд хорооны дарга Б.Пүрэвдорж ирц, хэлэлцэх асуудлын дарааллыг танилцуулж, хуралдааныг даргалав.

Коронавируст халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу өндөржүүлсэн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Дэд хорооны хуралдааныг цахим хэлбэрт шилжүүлж, Төсвийн зарлагын хяналтын дэд хорооны дарга Б.Пүрэвдорж, Улсын Их Хурлын гишүүн Г.Амартүвшин, Ж.Батжаргал, Г.Тэмүүлэн нар “Их эзэн Чингис хаан” танхимаас, бусад гишүүд MyParliament программ болон цахим хуралдааны программыг ашиглан Дэд хорооны хуралдаанд цахимаар оролцов.
Хуралдаанд ирвэл зохих 8 гишүүнээс 8 гишүүн цахим хуралдааны программын ирцэд бүртгүүлж, 100 хувийн ирцтэйгээр хуралдаан 12 цаг 26 минутад Төрийн ордны “Их эзэн Чингис хаан” танхимд эхлэв.

Нэг.“Монгол Улсын 2020 оны төсвийн гүйцэтгэл батлах тухай” Улсын Их Хурлын тогтоолын төсөл  /Засгийн газар 2021.06.18-ны өдөр өргөн мэдүүлсэн, хоёр дахь хэлэлцүүлэг/
Хэлэлцэж буй асуудалтай холбогдуулан Сангийн дэд сайд С.Мөнгөнчимэг, Сангийн яамны Төрийн нарийн бичгийн дарга С.Наранцогт, мөн яамны Төсвийн бодлого, төлөвлөлтийн газрын дарга Ж.Ганбат, Төсвийн хөрөнгө оруулалтын газрын дарга Г.Түвдэндорж, Эдийн засгийн бодлогын газрын дарга Г.Батхүрэл, Санхүүгийн бодлогын газрын дарга Н.Мандуул, Хөгжлийн санхүүжилтийн газрын дарга И.Батхүү, Төрийн сангийн газрын дарга М.Батхуяг, Нэгдсэн төсвийн төлөвлөлтийн хэлтсийн дарга Г.Золбоо, Төсвийн зарлагын хэлтсийн дарга М.Санжаадорж, Төсвийн орлогын хэлтсийн дарга Б.Тэлмүүн, Санхүүгийн зах зээл, даатгалын хэлтсийн дарга Л.Сонор нар “Их эзэн Чингис хаан” танхимаас, Монгол Улсын Ерөнхий аудитор Д.Занданбат, Монгол Улсын Ерөнхий аудиторын орлогчийн албан үүргийг түр орлон гүйцэтгэгч, тэргүүлэх аудитор Ц.Наранчимэг, Үндэсний Аудитын газрын Хөгжлийн бодлого, төлөвлөлтийн газрын захирал, тэргүүлэх аудитор Б.Бундхорол, Аудитын нэгдүгээр газрын захирал, тэргүүлэх аудитор Ц.Энхжавхлан, Аудитын гуравдугаар газрын захирал, тэргүүлэх аудитор Д.Энхболд, Аудитын дөрөвдүгээр газрын захирал, тэргүүлэх аудитор Я.Самбууням нар цахимаар тус тус оролцов.
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, мөн хэлтсийн Төсвийн байнгын хороо хариуцсан референт Г.Нарантуяа нар байлцав. 
Төсвийн гүйцэтгэлийн талаарх илтгэлийг Монгол Улсын Ерөнхий аудитор Д.Занданбат, Нийгмийн бодлогын байнгын хорооноос гаргасан санал, дүгнэлтийг Улсын Их Хурлын гишүүн С.Ганбаатар нар цахимаар танилцуулж, Аюулгүй байдал, гадаад бодлогын, Байгаль орчин, хүнс, хөдөө аж ахуйн, Боловсрол, соёл, шинжлэх ухаан, спортын, Ёс зүй, сахилга хариуцлагын, Төрийн байгуулалтын, Төсвийн, Хууль зүйн, Үйлдвэржилтийн бодлогын, Инновац, цахим бодлогын, Эдийн засгийн байнгын хороодоос тус тус гаргасан санал, дүгнэлтийг Төсвийн зарлагын хяналтын дэд хорооны дарга Б.Пүрэвдорж танилцуулж, сонссонд тооцов.
Илтгэл болон Байнгын хороодоос гаргасан санал, дүгнэлттэй холбогдуулан Улсын Их Хурлын гишүүн Х.Баделхан, Б.Пүрэвдорж нарын тавьсан асуултад Сангийн яамны Төрийн нарийн бичгийн дарга С.Наранцогт “Их эзэн Чингис хаан” танхимаас хариулж, тайлбар хийв. 

Б.Пүрэвдорж: “Монгол Улсын 2020 оны төсвийн гүйцэтгэл батлах тухай” Улсын Их Хурлын тогтоолын төслийг дэмжье гэсэн санал хураалт явуулъя.

Зөвшөөрсөн: 
  4
Татгалзсан:
             4 

Бүгд

             8
50.0 хувийн саналаар дэмжигдсэнгүй.

Уг асуудлыг 12 цаг 55 минутад хэлэлцэж дуусав.

Хоёр.Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд /Засгийн газар 2021.06.29-ний өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн байнгын хороонд хүргүүлнэ/

Хэлэлцэж буй асуудалтай холбогдуулан Сангийн дэд сайд С.Мөнгөнчимэг, Сангийн яамны Төрийн нарийн бичгийн дарга С.Наранцогт, мөн яамны Төсвийн бодлого, төлөвлөлтийн газрын дарга Ж.Ганбат, Төсвийн хөрөнгө оруулалтын газрын дарга Г.Түвдэндорж, Эдийн засгийн бодлогын газрын дарга Г.Батхүрэл, Санхүүгийн бодлогын газрын дарга Н.Мандуул, Хөгжлийн санхүүжилтийн газрын дарга И.Батхүү, Нэгдсэн төсвийн төлөвлөлтийн хэлтсийн дарга Г.Золбоо, Төсвийн зарлагын хэлтсийн дарга М.Санжаадорж, Төсвийн орлогын хэлтсийн дарга Б.Тэлмүүн, Санхүүгийн зах зээл, даатгалын хэлтсийн дарга Л.Сонор нар “Их эзэн Чингис хаан” танхимаас оролцов.

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, мөн хэлтсийн Төсвийн байнгын хороо хариуцсан референт Г.Нарантуяа нар байлцав. 
Төслийн үзэл баримтлалын талаар илтгэлийг Хөдөлмөр, нийгмийн хамгааллын сайд А.Ариунзаяа “Их эзэн Чингис хаан” танхимаас танилцуулав. 


Төслийн үзэл баримтлалын талаар Улсын Их Хурлын гишүүн Б.Пүрэвдоржийн тавьсан асуултад Сангийн яамны Төрийн нарийн бичгийн дарга С.Наранцогт “Их эзэн Чингис хаан” танхимаас хариулж, тайлбар хийв.


Төсвийн зарлагын хяналтын дэд хорооны дарга Б.Пүрэвдорж Төсвийн зарлагын хяналтын дэд хорооноос Ирээдүйн өв санг шалгах үүрэг бүхий ажлын хэсгийг байгуулж, ажлын хэсэг тус санг шалгаж дуустал Төсвийн зарлагын хяналтын дэд хорооны хуралдааныг хойшлуулсныг мэдэгдэж, түр хуралдааныг завсарлуулав./13:06/

Хуралдаан “Жанжин Д.Сүхбаатар” танхимд 16 цаг 44 минутаас үргэлжлэв.

Нэг.“Монгол Улсын 2020 оны төсвийн гүйцэтгэл батлах тухай” Улсын Их Хурлын тогтоолын төсөл  /Засгийн газар 2021.06.18-ны өдөр өргөн мэдүүлсэн, хоёр дахь хэлэлцүүлэг, үргэлжлэв/
Хэлэлцэж буй асуудалтай холбогдуулан Сангийн яамны Төрийн нарийн бичгийн дарга С.Наранцогт “Жанжин Д.Сүхбаатар” танхимаас оролцов.

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, мөн хэлтсийн Төсвийн байнгын хороо хариуцсан референт Г.Нарантуяа нар байлцав. 

“Монгол Улсын 2020 оны төсвийн гүйцэтгэл батлах тухай” Улсын Их Хурлын тогтоолын төслийн анхны хэлэлцүүлэг горимын саналаар үргэлжлэв.
Улсын Их Хурлын гишүүн Х.Булгантуяагийн “дэмжсэн” санал техникийн саатлын улмаас “эсрэг” гарсан тул өмнөх санал хураалтыг хүчингүй болгож, дахин санал хураалт явуулах горимын санал гаргав.

 
Б.Пүрэвдорж: Улсын Их Хурлын гишүүн Х.Булгантуяагийн гаргасан горимын саналыг дэмжье гэсэн санал хураалт явуулъя.

 

Зөвшөөрсөн:
  5

Татгалзсан:

  1

Бүгд:


  6

83.3 хувийн саналаар горимын санал дэмжигдлээ.

Б.Пүрэвдорж: Улсын Их Хурлын гишүүн Х.Булгантуяагийн гаргасан горимын санал дэмжигдсэн тул өмнөх санал хураалтыг хүчингүй болгоё гэсэн саналыг дэмжье гэсэн санал хураалт явуулъя.

 

Зөвшөөрсөн:
  5

Татгалзсан:

  1

Бүгд:


  6

83.3 хувийн саналаар горимын санал дэмжигдлээ.

 

Б.Пүрэвдорж: Горимын санал дэмжигдсэн тул “Монгол Улсын 2020 оны төсвийн гүйцэтгэл батлах тухай” Улсын Их Хурлын тогтоолын төслийг дэмжье гэсэн санал хураалтыг дахин явуулъя.

 

Зөвшөөрсөн: 
  5

Татгалзсан:

  1

Бүгд:

             6

83.3 хувийн саналаар дэмжигдлээ.

Дэд хорооноос гарах санал, дүгнэлтийг Улсын Их Хурлын гишүүн Б.Пүрэвдорж Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 16 цаг 35 минутад хэлэлцэж дуусав.
Хоёр.Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд /Засгийн газар 2021.06.29-ний өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн байнгын хороонд хүргүүлнэ, үргэлжлэв/

Хэлэлцэж буй асуудалтай холбогдуулан Сангийн яамны Төрийн нарийн бичгийн дарга С.Наранцогт “Жанжин Д.Сүхбаатар” танхимаас оролцов.

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, мөн хэлтсийн Төсвийн байнгын хороо хариуцсан референт Г.Нарантуяа нар байлцав. 
Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийн хоёр дахь хэлэлцүүлэг асуулт, хариултаар үргэлжлэв.
Төслийн үзэл баримтлалын талаар Улсын Их Хурлын гишүүн Б.Пүрэвдоржийн тавьсан асуултад Сангийн яамны Төрийн нарийн бичгийн дарга С.Наранцогт “Жанжин Д.Сүхбаатар” танхимаас хариулж, тайлбар хийв.

Төсвийн зарлагын хяналтын дэд хорооны дарга Б.Пүрэвдорж үг хэлэв.

Дэд хорооноос гарах санал, дүгнэлтийг Улсын Их Хурлын гишүүн Б.Пүрэвдорж Төсвийн байнгын хорооны хуралдаанд танилцуулахаар тогтов.

Хуралдаан 54 минут үргэлжилж, 10 гишүүнээс 10 гишүүн хүрэлцэн ирж, 100 хувийн ирцтэйгээр 16 цаг 44 минутад өндөрлөв.

Тэмдэглэлтэй танилцсан:

ТӨСВИЙН ЗАРЛАГЫН ХЯНАЛТЫН
ДЭД ХОРООНЫ ДАРГА                                                             Б.ПҮРЭВДОРЖ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ ШИНЖЭЭЧ


                          Д.УЯНГА
МОНГОЛ УЛСЫН ИХ ХУРЛЫН 2021 ОНЫ ХАВРЫН ЭЭЛЖИТ ЧУУЛГАНЫ
ТӨСВИЙН ЗАРЛАГЫН ХЯНАЛТЫН ДЭД ХОРООНЫ

7 ДУГААР САРЫН 02-НЫ ӨДӨР /БААСАН ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Б.Пүрэвдорж: Эрхэм гишүүдийн энэ өдрийн амар амгаланг айлтгая. Төсвийн зарлагын хяналтын дэд хорооны гишүүдийн гишүүд зуун хувь хүрэлцэн ирж Байнгын хорооны ирц зуун хувьтай бүрдсэн тул Төсвийн байнгын хорооны хоёр мянга хорин нэгэн оны долоон сарын хоёрны өдрийн хуралдаан нээснийг мэдэгдье. Төсвийн зарлагын хяналтын дэд хорооны хуралдаанаар хэлэлцэх асуудлыг танилцуулъя. Хэлэлцэх асуудал нэгдүгээрт Монгол Улсын 2020 оны төсвийн гүйцэтгэл батлах тухай Монгол Улсын Их Хурлын тогтоолын төсөл. Засгийн газар хоёр мянга хорин нэгэн оны зургаан сарын арван наймны өдрийн өргөн мэдүүлсэн, хоёр дахь хэлэлцүүлэг. Хоёрдугаарт нь Монгол Улсын 2021 оны Төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төсөл, Засгийн газар хоёр мянга хорин нэгэн оны зургаадугаар сарын хорин есний өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн байнгын хороонд хүргүүлнэ. Хэлэлцэх асуудалдаа оръё. Хэлэлцэх асуудалтай холбоотой саналтай гишүүн байна уу? Алга байна. Санал саналтай хүн байхгүй тул хэлэлцэх асуудалдаа оръё. 
Нэг.Монгол Улсын 2020 оны төсвийн гүйцэтгэл батлах тухай Монгол Улсын Их Хурлын тогтоолын төслийн хоёр дахь хэлэлцүүлгийг хэлэлцэж эхэлье. 
Ажлын хэсгийн бүрэлдэхүүнийг танилцуулъя. Үндэсний аудитын газар Доржсүрэнгийн Занданбат Ерөнхий аудитор, Цэвэгсүрэнгийн Наранчимэг Ерөнхий аудиторын орлогчийн үүргийг түр орлон гүйцэтгэгч, Буянтогтохын Бундхорол Үндэсний аудитын газрын Хөгжлийн бодлого, төлөвлөлтийн газрын захирал, тэргүүлэх аудитор, Цэеэнгийн Энхжавхлан Аудитын нэгдүгээр газрын захирал, тэргүүлэх аудитор, Дэлгэрийн Энхболд Аудитын гуравдугаар газрын захирал, тэргүүлэх аудитор, Ядамын Самбууням Аудитын дөрөвдүгээр газрын захирал, тэргүүлэх аудитор, Сангийн яамнаас Санжаагийн Мөнгөнчимэг Сангийн яамны дэд сайд, Санжаагийн Наранцогт Сангийн яамны Төрийн нарийн бичгийн дарга, Жигжидийн Ганбат Сангийн яамны Төсвийн бодлого, төлөвлөлтийн газрын дарга, Галсандоржийн Батхүрэл Сангийн яамны Эдийн засгийн бодлогын газрын дарга, Нямандэлэгийн Мандуул Сангийн яамны Санхүүгийн бодлогын газрын дарга, Гантөмөрийн Түвдэндорж Сангийн яамны Төсвийн хөрөнгө оруулалтын газрын дарга, Идэшийн Батхүү Сангийн яамны Хөгжлийн санхүүжилтийн газрын дарга, Ганболдын Золбоо Сангийн яамны Төсвийн нэгтгэлийн хэлтсийн дарга, Мижиддоржийн Санжаадорж Сангийн яамны Зарлагын хэлтсийн дарга, Бямбарагчаагийн Тэлмүүн Сангийн яамны Орлогын хэлтсийн дарга, Лувсандоржийн Сонор Сангийн яамны Санхүүгийн зах зээл, даатгалын хэлтсийн дарга, Жавхлангийн Ганбаяр Сангийн яамны Санхүүгийн бодлогын газрын хэлтсийн дарга. Эдгээр хүмүүс оролцож байгаа юм байна. 
Нэгдсэн төсвийн гүйцэтгэл, Засгийн газрын санхүүгийн нэгдсэн тайлангийн талаарх аудитын дүгнэлтийг Монгол Улсын Ерөнхий аудитор Доржсүрэнгийн Занданбат танилцуулна.
Д.Занданбат: Энэ өдрийн амгалан айлтгая. Улсын Их Хурлын Төсвийн зарлагын хяналтын дэд хорооны дарга, Улсын Их Хурлын эрхэм гишүүд ээ, 
Төрийн аудитын байгууллага хуульд заасан бүрэн эрхийн хүрээнд Монгол Улсын хоёр мянга хорин оны нэгдсэн төсвийн гүйцэтгэл, Засгийн газрын хоёр мянга хорин оны санхүүгийн нэгтгэсэн тайланд аудит хийж, тайланг хуульд заасан хугацаанд Улсын Их Хуралд хүргүүллээ. Дээрх тайлангийн талаар та бүхэнд тоймлон танилцуулъя. 
Монгол Улсын хоёр мянга хорин оны нэгдсэн улсын гүйцэтгэлд хийсэн аудитын талаар. Монгол Улсын Засгийн газар хоёр мянга хорин онд цахим биелэлт үр ашигтай байх, төсвийн бодлогоо хэлэлцүүлэхдээ найман зорилт дэвшүүлэн ажиллажээ. Монгол Улсын хоёр мянга хорин оны нэгдсэн төсөвт нийт орлого ба тусламж арван их наяд дөрвөн зуун дөчин дөрөв аравны хоёр тэрбум төгрөгт хүрч, төлөвлөснөөс дөрвөн зуун гучин найм аравны найман тэрбум төгрөгөөр, нэгдсэн төсвийн нийт тэнцвэржүүлсэн орлого ба тусламж есөн их наяд дөрвөн зуун жаран гурав аравны есөн тэрбум төгрөгт хүрч, төлөвлөснөөс дөрвөн зуун хорин тэрбум төгрөгөөр тус тус тасарсан байна. Төсвийн орлого төлөвлөснөөс дутуу биелэлттэй байгаа нь коронавируст халдварт цар тахлын улмаас уул уурхай, барилга, худалдаа үйлчилгээний салбаруудын орлого эрс буурснаас шалтгаалжээ. 
Нэгдсэн төсвийн нийт зарлага ба цэвэр зээл арван гурван их наяд есөн зуун дөрөв аравны гурван тэрбум төгрөг буюу ерэн нэг аравны есөн хувийн гүйцэтгэлтэй гарсан нь урсгал зардлыг долоон зуун дөч аравны нэг тэрбум, хөрөнгийн зардлыг дөрвөн зуун далан ес аравны долоон тэрбум, эргэж төлөгдөх цэвэр зээлийг арван гурав аравны хоёр тэрбум төгрөгөөр тус тус дутуу зарцуулсан байна. Нэгдсэн төсвийн тэнцвэржүүлсэн нийт тэнцлийг таван их наяд хоёр зуун тавин хоёр аравны долоон тэрбум төгрөгийн алдагдалтай байхаар төлөвлөснөөс гүйцэтгэлээр дөрөв аравны, дөрвөн их наяд дөрвөн зуун дөч аравны дөрвөн тэрбум төгрөгийн алдагдалтай гарсан. Энэ нь дотоодын нийт бүтээгдэхүүний арван хоёр хувьтай тэнцүү байна. 
Аудитораа улсын төсвийн хоёр мянга хорин оны хөрөнгө оруулалтын төлөвлөгөөний хэрэгжилтийн бодит гүйцэтгэл далан найм аравны дөрвөн хувьтай дүгнэгдсэн буюу хоёр зуун гучин долоо аравны гурван тэрбум төгрөгийн гүйцэтгэл хийгдээгүй үлдсэн байна. Улсын төсвөөр хэрэгжүүлж буй хөрөнгө оруулалтын төсөл, арга хэмжээ төсөвт өртөг нэмэгддэг, хэрэгжилт удаашрах, үр ашиггүй зардал гаргадаг дутагдлууд нь хөрөнгө оруулалтын төлөвлөгөөг Хөгжлийн бодлого, төлөвлөлтийн баримт бичгүүдтэй бүрэн нийцүүлээгүй, салбарын түвшинд төлөвлөгдөөгүй, төсөвлөлтийн шаардлага хангаагүй зарим төсөл, арга хэмжээг тусгасантай холбоотой гэж үзэж байна. Төсөв санхүүгийн сахилга хариуцлага сул, хяналтын тогтолцоо бүрэн төлөвшиж чадахгүй байгаагаас улсын төсвийн хөрөнгө оруулалтын төлөвлөлт, хэрэгжилт, хэрэгжилтэд баримтлах хууль тогтоомж зөрчилдөж байгааг анхаарах шаардлагатай. 
Засгийн газрын хоёр мянга хорин оны санхүүгийн нэгтгэсэн тайланд хийсэн аудитын талаар. Засгийн газрын хоёр мянга хорин оны санхүүгийн нэгтгэсэн тайланд тавин зургаан төсвийн ерөнхийлөн захирагчийн санхүүгийн нэгтгэсэн тайлан, тэдгээрийн харьяа байгууллагуудын нийт зургаан мянга найман зуун ерэн санхүүгийн тайланг нэгтгэсэн. Төсвийн ерөнхийлөн захирагчийн санхүүгийн нэгтгэсэн тайланд хийсэн аудитаар зөрчилгүй дөч, хязгаарлалттай арван зургаан дүгнэлт өгсөн болно. Засгийн газрын хоёр мянга хорин оны нэгтгэсэн санхүүгийн нэгтгэсэн тайланд хязгаарлалттай дүгнэлт өглөө. 
Аудитаар Улсын Их Хуралд нийт долоон асуудлыг толилуулж, Монгол Улсын Ерөнхий сайдад арван дөрөв, Сангийн сайдад арван нэг, төсвийн ерөнхийлөн захирагч нарт дөрвөн зөвлөмж тус тус өгч, аудитын тайланд тусгасан болно. Монгол Улсын хоёр мянга хорин оны нэгдсэн төсвийн гүйцэтгэл, улсын төсвийн хөрөнгө оруулалтын төлөвлөгөөний хэрэгжилт, үр дүн, үр ашиг, Засгийн газрын хоёр мянга хорин оны санхүүгийн нэгтгэсэн тайланд хийсэн аудитын тайлангуудад туссан гол асуудлыг нь тоймлон танилцууллаа. Анхаарал хандуулсанд баярлалаа.
Б.Пүрэвдорж: Занданбат даргад баярлалаа. Монгол Улсын хоёр мянга хорин оны төсвийн гүйцэтгэл батлах тухай Улсын Их Хурлын тогтоолын төслийг Улсын Их Хурлын бүх Байнгын хороод эрхлэх асуудлынхаа хүрээнд хэлэлцээд санал, дүгнэлтээ Төсвийн зарлагын хяналтын дэд хороонд ирүүлсэн байгаа. Ингээд дүгнэлтийг та бүхэнд тарааж өгсөн. Байнгын хороодоор танилцуулах гишүүдийг урья. Тэгэхлээр ер нь бол ихэнх нь тусгайлан санал, дүгнэлтгүй байгаа. 
Аюулгүй байдлын байнгын хорооны гадаад бодлогын байнгын хорооны дүгнэлтийг Улсын Их Хурлын гишүүн Нанзадын Наранбаатар уншина. Наранбаатар байна уу? Байхгүй. Байгаль орчин, хүнс хөдөө аж ахуйн байнгын хорооны дүгнэлтийг Улсын Их Хурлын гишүүн, Боловсрол, соёл, шинжлэх ухаан, спортын байнгын хорооны дүгнэлтийг Улсын Их Хурлын гишүүн Ганибалын Амартүвшин санал, дүгнэлтгүй байгаа юм байна. Унших юм уу, өөрөө л мэд. Тэгээд нэг их юу, уншихгүй байсан ч болно доо. Ёс зүй, сахилга хариуцлагыг уншсанд тооцлоо. Ёс зүй, сахилга хариуцлагын байнгын хорооны дүгнэлтийг, Инновац, цахим бодлогын байнгын хорооны дүгнэлтийг Улсын Их Хурлын гишүүн Ганибалын Амартүвшин сонссонд тооцлоо. Нийгмийн бодлогын байнгын хорооны санал, дүгнэлтийг Улсын Их Хурлын гишүүн Сайнхүүгийн Ганбаатар уншъя гэж байна.

С.Ганбаатар: Дэд хорооны дарга, эрхэм гишүүд ээ, 
Монгол Улсын Засгийн газраас хоёр мянга хорин нэгэн оны зургаадугаар сарын арван наймны өдөр Улсын Их Хуралд өргөн мэдүүлсэн Монгол Улсын 2020 оны төсвийн гүйцэтгэл батлах тухай Монгол Улсын Их Хурлын тогтоолын төсөл болон Монгол Улсын нэгдсэн төсвийн хоёр мянга хорин оны гүйцэтгэл, Засгийн газрын санхүүгийн нэгтгэсэн тайлангийн нэг дэх хэлэлцүүлгийг Улсын Их Хурлын чуулганы хоёр мянга хорин нэгэн оны зургаадугаар сарын хорин есний өдрийн нэгдсэн хуралдаанаар явуулж, хоёр дахь хэлэлцүүлэгт бэлтгүүлэхээр Төсвийн зарлагын хяналтын дэд хороо болон Байнгын хороонд шилжүүлсэн билээ. 
Нийгмийн бодлогын байнгын хороо хоёр мянга хорин нэгэн оны долоодугаар сарын нэгний өдрийн хуралдаанаараа Монгол Улсын нэгдсэн төсвийн хоёр мянга хорин оны гүйцэтгэл, Засгийн газрын санхүүгийн нэгтгэсэн тайлангийн хоёр дахь хэлэлцүүлгийг явууллаа. Байнгын хорооны хуралдаанаар Монгол Улсын нэгдсэн төсвийн хоёр мянга хорин оны гүйцэтгэл, Засгийн газрын санхүүгийн нэгдсэн тайлангийн хоёр дахь хэлэлцүүлгийг явуулах үед төсвийн гүйцэтгэл, аудитын дүгнэлттэй холбогдуулан Улсын Их Хурлын гишүүн Ч.Ундрам хоёр мянга хорин оны нэгдсэн төсвийн гүйцэтгэлийн тайлан тусгагдсан Зоос болон Анод банкнаас авах авлагын эргэн төлөлтийн талаар, мөн ажлын байрыг нэмэгдүүлэхэд чиглэсэн ажлууд хийгдсэн эсэх талаар, Улсын Их Хурлын гишүүн Б.Бейсен нийгмийн даатгалын сангийн төсвийн тэнцлийг алдагдалтай төлөвлөснөөс гүйцэтгэл алдагдалтай гарсан талаар, Улсын Их Хурлын гишүүн М.Оюунчимэг төлбөрийн чадвар буурсан нэр бүхий хоёр банканд эрүүл мэндийн даатгалын сан, нийгмийн даатгалын сангийн мөнгөн хөрөнгийг байршуулсан нь сангийн мөнгөн хөрөнгөд эрсдэл үүсгэсэн талаар асуулт асууж, хариулт авлаа. 
Хэлэлцүүлгийн явцад Улсын Их Хурлын гишүүн Б.Бейсен эмч, эмнэлгийн ажилчдын цалин хөлсийг нэмэгдүүлэх талаар, Улсын Их Хурлын гишүүн Ч.Ундрам ковид-19 цар тахлын үед ажлын байрыг хадгалах, нэмэгдүүлэх чиглэлд анхаарч ажиллах шаардлагатай байгаа талаар тус тус санал хэлсэн болно. Монгол Улсын нэгдсэн төсвийн хоёр мянга хорин оны гүйцэтгэл, Засгийн газрын санхүүгийн нэгтгэсэн тайлангийн хоёр дахь хэлэлцүүлгийг явуулсан талаарх санал, дүгнэлтээ тус дэд хороонд хүргүүлсэн байна. Хүргүүлж байна. 
Улсын Их Хурлын эрхэм гишүүд ээ, 
Монгол Улсын нэгдсэн төсвийн хоёр мянга хорин оны гүйцэтгэл, Засгийн газрын санхүүгийн нэгдсэн тайлангийн хоёр дахь хэлэлцүүлгийг явуулсан талаарх Нийгмийн бодлогын байнгын хорооны санал, дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.
Б.Пүрэвдорж: Баярлалаа. Үйлдвэржилтийн бодлогын байнгын хорооны санал, дүгнэлтийг Улсын Их Хурлын гишүүн Батжаргал, сонссоноор тооцлоо. Хууль зүйн байнгын хорооны санал, дүгнэлтийг, Төрийн байгуулалтын байнгын хорооны санал, дүгнэлтийг Улсын Их Хурлын гишүүн Гочоогийн Ганболд танилцуулна. Танилцсанд тооцлоо. Хууль зүйн байнгын хорооны хорооны санал, дүгнэлтийг Улсын Их Хурлын гишүүн Раднаасэд танилцуулна. Сонссонд тооцлоо. Эдийн засгийн байнгын хорооны санал, дүгнэлтийг Улсын Их Хурлын гишүүн Хүрэлбаатарын Булгантуяа танилцуулна. Сонссонд тооцлоо. 
Тэгэхлээр нэг зүйлийг хэлэхэд энэ Байнгын хорооны санал, дүгнэлт дээр бол зарчмын зөрүүтэй өөр нэг санал, өөрөөр хэлбэл одоо хоёр мянга хорин оны төсвийн гүйцэтгэл дээр энэ Засгийн газарт төсвийн зарлагыг дөрөв аравны дөрвөн их наядаар хэтрүүлсэн. Энэ дээр ямар нэгэн одоо санал гарахгүй байгаа нь энэ Байнгын хороод төсвийн зарлага дээр маш хариуцлагагүй хуралдааныг явуулсан, явуулсан байна гэдэг нь эндээс харагдаж байна. Ингээд Байнгын хороодын энэ дүгнэлттэй холбоотойгоор асуулт асуух гишүүд байна уу? Аудитын дүгнэлттэй болон Ерөнхий аудитор. Баделхан гишүүн асуулт асууя гэж байна. Өөр асуулттай хүн байна уу? Баделхан гишүүний микрофоныг өгье.
Х.Баделхан: Баярлалаа энэ Ёс зүйн байнгын хорооны дүгнэлтийг надад танилцуулаарай гэж үүрэг өгсөн юм. Тэгээд тэрүүхэндээ танилцсан гэж тооцлоо гэж ойлголоо. Энэ Ёс зүйн хороо хэлэлцэх үед бол хоёр гишүүн санал гаргасан юм. Тухайлбал Баярсайхан гишүүн бол энэ Завхан аймагт баригдаж байгаа зарим барилгын сонгон шалгаруулалт, тэрний хийсэн ажил бол маш чанаргүй байна. Сүүлийн арван жилийн хугацаанд бол чанаргүй барилга баригдлаа. Энийг анхаараач гэсэн асуудал тавьсан. 
Бейсен гишүүн бас санал хэлсэн. Ногоон нуур сумд баригдаж байгаа сургуулийн барилгын асуудлаар төсөв хүрэлцэхгүй байна гэж. Эдгээр асуудлыг бас анхаараад өгөөч. Манай Байнгын хорооны хурал дээр хэлэлцсэн асуудал гэж хэлмээр байна. Баярлалаа.
Б.Пүрэвдорж: Би нэг хэд хэдэн асуултыг асууя. Тэгэхээр хоёр мянга хорин оны төсвийн гүйцэтгэл нэлээн хангалтгүй явсан гэж үзэж байгаа. Өөрөөр хэлбэл хоёр мянга хорин онд төсвийн тодотголыг хийсэн. Нийтдээ Засгийн газраас Ковидын хуулийг баталж, энэ төсвийн онцгой эрхийг төсвийн, өөрөөр хэлбэл одоо төсвийн зарлагын хүрээнд зохицуулалт хийж, энэ төсвийг зарцуулах эрхийг авсан боловч харамсалтай нь дөрөв аравны найман их наядаар хэтрүүлж энэ гурав, дөрөвхөн сарын хугацаанд дөрөв аравны найман их наядаар хэтрүүлсэн. Энэ хэтрүүлсэн зарлагын ихэнх нь бол тухайн хоёр мянга хорин оны сонгуулийн одоо саналыг авахын тулд иргэдэд бэлэн мөнгө тараах, ямаанд бэлэн мөнгө тараах зэрэг маш их олон зардлуудыг яг энэ ард иргэдийн, улс орны сайн сайхны төлөө биш Монгол Ардын намын сонгуулийн санал авах зориулалтаар зарцуулсан гэж ойлгож байгаа. 
Тэгэхээр энэ нийтдээ энэ дөрвөн сарын хорин есөнд Ковидын хууль баталснаас хойш найман сард тодотгол хийх хооронд тараагдсан бэлэн мөнгө ард иргэдэд одоо ковидын дэмжлэг болгож өгсөн тэр бүх хөрөнгүүдийг хэдэн төгрөг зарцуулсан бэ гэдгийг Сангийн Төрийн нарийн бичгийн дарга хэлээд өгөөрэй. 
Хоёрдугаарт нь ковидын хувьд бол урсгал зардлууд нэлээн хэмнэгдсэн байх ёстой. Өөрөөр хэлбэл ковидын үед энэ жишээ нь одоо боловсролын салбарт сургалт бол анги танхимаар явагдаагүй. Янз бүрийн одоо зардлууд бол маш их хэмнэгдсэн. Энэ урсгал зардлын хэмнэлт, хэмнэлт одоо аль зардалд шингэж орсон бэ гэдэг. Өөрөөр хэлбэл төсвийн байгууллагуудын хэмнэлтүүд аль зардал руу одоо шилжиж орсон бэ гэдгийг тодорхой тайлбарлаж өгнө үү.

Гуравдугаарт нь хоёр мянга хорин онд барилга, хөрөнгө оруулалтыг гүйцээж ашиглалтад оруулаад хорин ондоо санхүүжилтээ авч чадаагүй нийтдээ гурван зуу гаруй компани өнөөдрийг хүртэл ямар нэгэн байдлаар төсвийн хөрөнгө оруулалтаа, одоо төсвөөс авах тэр хөрөнгө мөнгөө авч чадаагүй байж байгаа. Жишээ нь Увс аймагт гэхэд зургаан компани хорин онд ажлаа гүйцэтгэсэн боловч өнөөдрийг хүртэл мөнгөө авч чадаагүй. Яагаад гэвэл хорин нэгэн оны төсөв нь одоо батлагдаад явчихсан. Хорин хоёр оны, хорин нэгэн оны төсвийн тодотголоор энэ компаниудын хөрөнгө оруулалт тавигдсан уу? Хорин хоёр онд аль эсвэл одоо тавигдах уу? Энэ компаниудын хөрөнгө оруулалтын мөнгөнүүд одоо нийтдээ хэдэн төгрөг байгаа юм бэ? Энэ хөрөнгө оруулалт хэзээ тавигдаж, энэ компаниудыг одоо хохиролгүй болгох юм бэ гэдэг ийм асуулт байна. Хэддүгээр, хоёрдугаар микрофон. Сангийн Төрийн нарийн бичгийн дарга.
С.Наранцогт: Пүрэвдорж даргын асуултад хариулъя. Энэ төсвийн тодотгол хүртэл бол яг гурван сарын хугацаа байгаа. Тэр гурван сарын хугацаанд гол одоо зарлага нэмэгдсэн дүнг би танд хэлье. Гол зарлагын үүсгэж байгаа нь бол зүгээр хүүхдийн мөнгийг мөнгөн тэтгэмжийг зуун мянган төгрөгөөр нэмэгдүүлсэнтэй холбоотой. Гурван их наяд төгрөгийн, биш байж байгаарай гурван зуун тэрбум, гурван зуун жар орчим тэрбум төгрөг гарсан байж байгаа. Энэ нь л хамгийн том зардал. 
Тэгэхдээ энэ зардлыг бол бид нар санхүүжүүлэх эх үүсвэр нь бол төсвийн дэмжлэг. Тухайн үед бол манай хөгжлийн түншүүдээс орж ирсэн төсвийн дэмжлэгийн одоо эх үүсвэрээр санхүүжүүлсэн. Тийм хорин оны, тэгээд ноолуурын урамшууллын зуун далан тэрбум. Энэ хоёр бол гол том дүн байгаа. Энэ хоёр дүнг бол бид нар энэ хөтөлбөрийн төсвийн дэмжлэгийн хүрээнд санхүүжүүлсэн. Нийтдээ хөтөлбөрийн дэмжлэг зургаан хөтөлбөрт бид нар нэг аравны таван их наяд төгрөгийн төсвийн дэмжлэг авсан байгаа. Тэгээд энэ бүх төсвийн дэмжлэг нь бол орлогын дутагдал, зарлагын одоо нэмэгдлээс үүссэн. Энэ төсвийн тодотголоор одоо хуульчилсан төсвийн алдагдалтай багтаж байгаа. Төсвийн алдагдал бол дөрөв аравны найм биш дөрөв аравны дөрвөн их наяд. Арван хоёр, дотоодын нийт бүтээгдэхүүний арван хоёр хувьд хүрсэн ийм дүнтэй байгаа. 
Хоёрдугаар асуултын хувьд ямар зардлууд хэмнэгдэж, юунд зарцуулагдсан бэ гэж та асуусан. Ер нь яах вэ, зүгээр хэмнэлтийн хувьд бид нар…/минут дуусав/

Б.Пүрэвдорж: Минутыг нэмээд өгчих.
С.Наранцогт: Бас энэ хэмнэлтийн хувьд бол бид нар хорин онд ковидын нөхцөл байдал байсан учраас ер нь хэмнэлтийн горимоор ажилласан. Байгууллагуудын урсгал зардал юмыг бол байж болох хэмжээнд нь ер нь төсөв батлуулах үедээ хянаж баталсан байсан. Гол хэмнэлт бол яах вэ боловсролын тусгай зориулалтын шилжүүлэг хичээл эхлээгүйтэй холбоотой гучин дөрвөн тэрбум төгрөг хэмнэгдсэн. Энэ зардал бол одоо хүүхдийн зуун мянган төгрөгийн мөнгөн тэтгэмжид гучин дөрвөн тэрбум төгрөгийг зарцуулсан байгаа. Зүгээр төсвийн зарлагын хувьд бол хөрөнгө оруулалт, цалин бол хамгаалагдсан зардал байдаг. Энэ зардлууд бол өөр эх үүсвэр рүү шилжих боломжгүй. Бусад урсгал зардлыг бол зүгээр төсвийн ерөнхийлөн захирагч хооронд бол саяын хэлсэн гучин дөрвөн тэрбум төгрөгийг хүүхдийн мөнгөн тэтгэмж…/минут дуусав/

Б.Пүрэвдорж: Дахиад тэр нэг гурван зуун компанид нэг мөсөн дахиад нэг минут. Яриад ярьж дуустал нь өгчхөөрэй.
С.Наранцогт: Тэгээд тийм учраас бол нөгөө төсвийн ерөнхийлөн захирагчид бол зардлаа дотроо өөрсдөө зохицуулалт хийх журмаар энэ хорин оныг дуусгасан. Хөрөнгө оруулалтын зардал бол бид нар хорин онд бас түүхэндээ хамгийн өндөр гүйцэтгэлтэй гарсан. Наян гурван хувийн гүйцэтгэлтэй гарсан байгаа. Тэгээд нөгөө төсвийн хөрөнгө оруулалтын гүйцэтгэлийг бол бид нар арван хоёр сарын хорин таванд хаасан байгаа. Тэгэхээр хорин таван хүрч байж нөгөө гүйцэтгэл нь гараад, гүйлгээ нь хийгдээд ингээд яг систем хаахаас өмнө ордог. Энэ үеэр захиалагчаасаа ирж амжаагүй таны хэлж байгаа тодорхой компаниудын гүйцэтгэл гарсан. Ер нь барьсан бодлого бол хорин онд дуусаж байгаа хөрөнгө оруулалтыг бол бүрэн гаргах ийм зорилттой байсан. 
Хорин нэгэн ондоо үргэлжилж байгаа төсөл арга хэмжээний хувьд бол энэ зардлыг хорин нэгэн ондоо аваад санхүүжүүлээд явчих бололцоотой. Тэгэхээр энэ дээр одоо ямар асуудал үүсэж байна вэ гэхээр хорин нэгэн онд үргэлжилж байгаа энэ хөрөнгө оруулалтын асуудлын хувьд бол хорь, хорин нэгэн онд тавигдсан хөрөнгө санхүүжилтээ аваад явчихна. Хорин онд дууссан тэр санхүүжилтээ хорин ондоо дуусах байсан төсөл арга хэмжээнүүд мөнгөө авч чадаагүйг бол одоо энэ төсвийн тодотголоор оруулж л тавихаас өөр арга байхгүй. Ийм л байдалтай. 
Б.Пүрэвдорж: Тэгэхээр одоо таны хэлсний дагуу бол нийтдээ таван зуун гучин тэрбум төгрөг л ер нь хоёр том гол зардалд хүүхдийн мөнгө, ноолуурын мөнгөнд бол ингээд ямаанд нийтдээ таван зуун гучин тэрбум төгрөг гарсан юм байна. Тэгээд бусад зургаан хөтөлбөрт оролцоогоор нэг их наяд гээд нэг аравны таван их наяд төгрөгийн одоо зардал гарсан. Гэтэл одоо энэ төсвийн тодотголыг чинь тухайн үед одоо дөрөв аравны найман их наядаар одоо баталж байсан алдагдлыг нь. Тэгээд энэ ихэнх мөнгөнүүд нь ерөөсөө ингээд алга болчхоод байгаа юм л даа. Би Ерөнхий сайд Хүрэлсүхэд тав аравны нэг их наяд, ковидын эсрэг тав аравны нэг их наяд төгрөгийн хөтөлбөр зарлаад үүнийхээ дагуу одоо зардлаа хэрхэн одоо зарцуулсан бэ гэдэг тайланг тухайн үед одоо авсан боловч хоёр аравны дөрвөн их наяд дээр нь л тайлангаа өгсөн. 
Өөрөөр хэлбэл таны нэг аравны тав дээр нэмээд дахиад нэг есөн зуун тэрбум төгрөгийн тайланг л өгсөн. Ингээд хоёр аравны дөрвөн их наяд төгрөгийн тайланг өгчхөөд, хоёр аравны долоон их наяд нь ерөөсөө алга болчхоод байгаа байхгүй юу. Хоёр аравны долоон их наяд. Таны өнөөдрийн өгч байгаа хариултаас чинь бас ингээд л ихэнх нь алга болчхоод байна шүү дээ. Хаашаа, ямар зарцуулалт хийсэн бэ гэдэг нь ерөөсөө мэдэгдэхгүй. Тэгээд энэ мөнгө хаашаа орсныг би танд хэлээд өгөх үү. Энэ мөнгө хаашаа орсон бэ гэхээр хоёр мянга арван есөн онд иргэдийн хадгаламж нэг аравны хоёр их наяд төгрөгөөр нэмэгдсэн байхгүй юу. Эдийн засаг гайгүй байхад, өсөлттэй байж байхад нэг аравны хоёр их наядаар. 
Гэтэл ковид гарсан. Эдийн засаг хямарсан. Хоёр мянга хорин онд иргэдийн хадгаламж гурав аравны есөн их наядаар нэмэгдсэн шүү дээ. Тэгэхлээр тэр зөрүү хэд болж байна. Нэг аравны, гурав аравны есөөс нэг аравны хоёрыг хасахаар хэд болж байна. Хоёр аравны долоо. Хоёр аравны долоо чинь бүгд. Энэ нөгөө нэг тайлагнаагүй байгаа бол тэр хоёр аравны долоо чинь тэр чигээрээ энэ албан тушаалтнууд хулгайлаад тэр одоо хадгаламждаа оруулчихсан гэдэг ийм л дүгнэлт гарч ирж байгаа шүү дээ. Тэгээд өгч байгаа хариулт нь ийм. Тийм учраас энэ төсвийн гүйцэтгэл дээр үнэхээр одоо манай Их Хурлын гишүүд, ялангуяа одоо төсвөө баталдаг бүрэн эрхтэй. Одоо дээрээс нь бид нар энэ хяналт шалгалтын бас томоохон үүрэгтэй. Энэний дагуу бас энэ Байнгын хороод энэ салбар болгон дээрээ гарч байгаа зардлуудаа яаж гаргаж байгаа вэ гэдэг дээр маш сайн хариуцлагатай ярилцаж, энэ төсвийн гүйцэтгэлийг нь баталж өгч байхгүй бол бид нар нэг төсөв баталдаг, энэ гүйцэтгэх шатандаа энэ албан тушаалтнууд бол гарын салаагаар урсгадаг, завшдаг ийм байдал газар авах нь гэдэг нь энэ дүгнэлтээс харагдаж байна. 
Ингээд төсвийн гүйцэтгэл болон аудитын дүгнэлттэй холбоотой үг хэлэх гишүүн байна уу? Алга байна. Тогтоолын төслийн талаар санал хураалт явуулж эхэлье. Монгол Улсын 2020 оны төсвийн гүйцэтгэл батлах тухай Монгол Улсын Их Хурлын тогтоолын төслийг батлуулахыг дэмжье гэсэн томьёоллоор санал хураалт явуулъя. Бүртгэлийн санал хураалтыг явуулъя. Ойлголоо. Бүртгэлийн санал хураалт явлаа. Анандбазар гишүүн, Батжаргал гишүүн танхимд байгаад дэмжиж санал өгч байгаа. Ганбаатар гишүүн, Пүрэвдорж гишүүн, Тэмүүлэн гишүүн нар ирцдээ анхаараарай. Би өөрийгөө уншчихлаа. Санал хураалт, би дэмжихгүй. Санал хураалт явуулж дууслаа. Монгол Улсын 2020 оны төсвийн гүйцэтгэл батлах тухай тогтоолын төслийн хоёр дахь хэлэлцүүлгийг дууслаа. Өөрсдөө л унагаасан шүү. Хуралдаан даргалагч.

Хоёр.Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төслийн хоёр дахь хэлэлцүүлгийг хэлэлцэж эхэлье. 
Ажлын хэсгийн бүрэлдэхүүнийг танилцуулъя. Ажлын хэсгийн бүрэлдэхүүнийг. Тэгээд дөрөв, дөрөв болчихсон. Саяын юун дээр протокол дээр оруулчхаарай. Хэн Батжаргал гишүүн дэмжсэн санал өгсөн шүү. Протоколд оруулаарай. Тэгээд дөрөв, дөрөв бодож байгаа. Тийм ээ. За. Ажлын хэсгийн бүрэлдэхүүнд Санжаагийн Мөнгөнчимэг Сангийн дэд сайд, Санжаагийн Наранцогт Сангийн яамны Төрийн нарийн бичгийн дарга, Жигжидийн Ганбат Сангийн яамны Төсвийн бодлого, төлөвлөлтийн газрын дарга, Галсандоржийн Батхүрэл Сангийн яамны Эдийн засгийн бодлогын газрын дарга, Нямандэлэгийн Мандуул Сангийн яамны Санхүүгийн бодлогын газрын дарга, Гантөмөрийн Түвдэндорж Сангийн яамны Төсвийн хөрөнгө оруулалтын газрын дарга, Идэшийн Батхүү Сангийн яамны Хөгжлийн санхүүжилтийн газрын дарга, Ганболдын Золбоо Сангийн яамны Төсвийн нэгтгэлийн хэлтсийн дарга, Мижиддоржийн Санжаадорж Сангийн яамны Зарлагын хэлтсийн дарга, Бямбарагчаагийн Тэлмүүн Сангийн яамны Орлогын хэлтсийн дарга, Лувсандоржийн Сонор Сангийн яамны Санхүүгийн зах зээл, даатгалын хэлтсийн дарга, Жавхлангийн Ганбаяр Сангийн яамны Санхүүгийн бодлогын газрын хэлтсийн дарга. 
Монгол Улсын хоёр мянга хорин нэгэн оны төсвийн тодотголын төслийн талаарх танилцуулгыг Сангийн сайд, Нийгмийн хамгаалал, хөдөлмөрийн сайд Аюушийн Ариунзаяа танилцуулна.
А.Ариунзаяа: Байнгын хорооны дарга, эрхэм гишүүд ээ, 
Монгол Улсын Засгийн газраас Монгол Улсын хоёр мянга хорин нэгэн оны төсвийн тухай хуульд өөрчлөлт оруулах тухай, Нийгмийн даатгалын сангийн хоёр мянга хорин нэгэн оны төсвийн тухай хуульд өөрчлөлт оруулах тухай хуулийн төслүүд болон бусад дагалдах хуулийн төслүүдийг хоёр мянга хорин нэгэн оны зургаадугаар сарын хорин есний өдөр Улсын Их Хуралд өргөн мэдүүлсэн. 
Монгол Улсад коронавируст халдварын халдвар, тархалт нэмэгдэж, урьдчилан тооцоолох боломжгүй нөхцөл байдал үүсэж, ард иргэдийн эрүүл мэнд, орлогыг хамгаалахад чиглэсэн зайлшгүй шаардлагатай нэмэлт санхүүжилт хийх цаг үеийн шаардлага үүсэж байгаагаас гадна, хил орчмын цар тахлын тархалтын улмаас түүхий эдийн экспорт эрс буурч, төсвийн орлогод сөргөөр нөлөөлж эхэллээ. 
Төрийн байгууллагуудын төсвийн хэмнэлтийн хүрээнд урсгал зардлыг зуун гучин хоёр аравны есөн тэрбум төгрөг, улсын төсвийн хөрөнгө оруулалтыг ерэн тэрбум төгрөг, гадаадын зээл ашиглалтыг жаран тэрбум төгрөг, нийт хоёр зуун ерэн хоёр, хоёр зуун наян хоёр аравны есөн тэрбум төгрөгийн зардал танах ба эдгээр хэмнэгдсэн зардлыг ковид-19 цар тахлын эсрэг авах хариу арга хэмжээг санхүүжүүлэхэд зарцуулна. 
Байнгын хорооны дарга, эрхэм гишүүд ээ, 
Ковид-19 халдварт цар тахлын нөхцөл байдалтай уялдуулан Монгол Улсын Засгийн газраас боловсруулж, Улсын Их Хуралд өргөн мэдүүлсэн Монгол Улсын хоёр мянга хорин нэгэн оны төсвийн тухай хуульд өөрчлөлт оруулах тухай, Нийгмийн даатгалын сангийн хоёр мянга хорин нэгэн оны төсвийн тухай хуульд өөрчлөлт оруулах тухай хуулийн төслүүдийг хэлэлцэн шийдвэрлэж өгөхийг хүсье. Баярлалаа.
Б.Пүрэвдорж: Ариунзаяа сайдад баярлалаа. Хууль санаачлагчаас асуух асуулттай гишүүн байна уу? Би хоёр зүйл дээр асуулт асууя. Тэгэхээр Засгийн газрын гадаад, дотоод зээлийн үндсэн төлбөрийн хэмжээ тэрбум, нэг их наяд найман зуун наян тэрбум төгрөг байсныг нэг их наяд гурван зуун наян зургаа болгож бууруулсан байна. Тэгэхлээр энэ одоо бууруулсны шалтгааныг Сангийн яам хариулаад өгөөрэй. 
Хоёрдугаарт нь Ирээдүйн өв санд яг өнөөдрийн байдлаар яг хэдэн төгрөг хуримтлагдсан байгаа юм бэ? Ирээдүйн санд, тэгэхээр энэ төсвийн жилд нэг их наяд нэг зуун ная байсныг нь нэг их наяд жаран хоёр хувь болгож бууруулж байгаа юм байна. Энэ Ирээдүйн өв сангийн хөрөнгө бол одоо байнга нэмэгдэж байх ёстой. Өөрөөр хэлбэл одоо уул уурхайн баялгаас орж ирж байгаа төсвийн, төрийн өмчийн компаниудаар дамжиж орж ирж байгаа энэ одоо орлогыг жаран таван хувийг нь энэ Ирээдүйн өв сангийн санд хуримтлуулах ёстой. Тэгэхээр энэ жилийн хувьд бол зэс бол бидний төлөвлөснөөс бол бараг дөчөөд хувиар өнгөрсөн жилийн одоо энэ төсөв төлөвлөснөөс гучин таваас дөчин хувиар өссөн байж байгаа. Дээрээс нь нүүрс, төмрийн хүдэр зэрэг одоо гол нэрийн бүтээгдэхүүнүүд гол экспортод гардаг бүтээгдэхүүнүүдийн үнэ өссөн байж байгаа.
Тэгэхээр Ирээдүйн өв санд орох ёстой энэ хөрөнгө бол энэ жилийн хувьд бол маш ихээр нэмэгдэх ийм ёстой. Гэтэл яагаад ингээд энэ Ирээдүйн өв санг бууруулж байгаа юм бэ гэдэг ийм хоёр асуулт байна. Одоо би тэгээд чуулган руу оруулах бүх юмыг л хайна даа. Та нараас л, өөрсдөөс чинь л болсон шүү дээ. Дөрөвдүгээр микрофон. 
Б.Тэлмүүн: Сангийн яамны Төсвийн орлогын хэлтсийн дарга Тэлмүүн. Хоёр мянга хорин нэгэн оны тодотголоор бол нийт тогтворжуулалтын сангийн орлого бол анх төлөвлөж байсан зуун тавин зургаан тэрбум төгрөгөөс бол зургаан зуун арван хоёр аравны найман тэрбум төгрөг болгож бол нэмэгдэж байгаа. Үүний бол үндсэн шалтгаан бол олон улсын зах зээл дээрх энэ зэсийн үнэ төлөвлөсөн хэмжээнээс бол нэмэгдэж байгаатай холбоотой. Төсвийн тогтвортой байдлын тухай хуулиар бол гол нэр төрлийн зэс, нүүрсний орлогыг бол бид тэнцвэржүүлсэн журмаар тооцож, тэнцвэржүүлсэн үнээс давсан хэсэг нь бол тогтворжуулалтын санд төвлөрдөг.
Ирээдүйн өв сангийн хуулиар амнат-ын одоо энэ давсан нийт амнат-ын орлогын тогтворжуулалтын санд төвлөрсөн орлогоос үлдэх хэсгийн жаран таван хувь нь Ирээдүйн өв санд төвлөрдөг. Тэгэхээр нийт орж байгаа орлогын тогтворжуулалтын санд орох орлого нь энэ хэмжээгээр нэмэгдсэн учраас Ирээдүйн санд хуваарилагдах орлого нь бол энэ пропорцоороо бол жоохон буурч харагдаж байгаа. Тэгэхээр тогтворжуулалтын сангийн орлого дөрвөн зуун тавин зургаа аравны найман тэрбумаар нэмэгдээд Ирээдүйн өв сангийн орлогын хэмжээгээр зуун арван долоон тэрбумаар бол буурч байгаа юм. Энэ бол яг Тогтвортой байдлын тухай хууль, Ирээдүйн өв сангийн хууль, Төсвийн тухай хуульд заасан энэ амнат-ын орлого хуваарилалттай холбоотой л одоо ингэж тооцогдож байгаа юм.
Б.Пүрэвдорж: Ирээдүйн өв сангийн яг өнөөдрийн байдлаарх үлдэгдлийг л асуусан шүү дээ. Тэгэхээр Ирээдүйн өв сангийн хөрөнгө, энэ Засгийн газрын үйл ажиллагааны зардалд зарцуулагдсан байна. Өөрөөр хэлбэл одоо төрийн сан гэдэг нэрээр нэг сан дээр нэг дансан дээр нийтдээ зургаан мянга есөн зуун төрийн байгууллага, аж ахуйн нэгжүүдийн дансыг төвлөрүүлээд тэндээсээ нэг данснаас одоо бүх зарлагыг одоо гаргаж байгаа. Тэгэхээр бүх байгууллагууд нэг өдөр зарлагаа гаргадаггүй учраас үндсэн одоо үлдэгдэл төлбөр, үлдэгдлүүд бол байгаад байдаг. Гэтэл одоо энэ ерөнхийдөө бол Ирээдүйн өв сангийн мөнгө рүү ороод эндээсээ зарцуулалт хийгээд нэлээн дундалсан. Өөрөөр хэлбэл энэ өнгөрсөн хоёр сонгууль хоёр мянга хорин он, хоёр мянга хорин нэгэн оны сонгуулиудад энэ Ирээдүйн өв сангийн хөрөнгийг бас нэлээн зарцуулсан ийм мэдээлэл байгаа. 
Тийм учраас яг энэ Ирээдүйн өв сангийн төрийн сан дээр байгаа энэ зургаан мянга есөн зуун төрийн байгууллагуудын дансны үлдэгдэл яг хэд байна, дээрээс нь Ирээдүйн өв сангийн үлдэгдэл яг хэдэн төгрөг байна гэдгийг нягтлан шалгах. Өөрөөр хэлбэл Монголбанкны дансаар гарч байгаа гүйлгээтэй харьцуулж, нягтлан шалгах ийм ажлын хэсгийг Төсвийн зарлагын хяналтын дэд хорооноос байгуулж байна. Энэ Төсвийн зарлагын хяналтын дэд хорооны ажлын хэсэгт Пүрэвдорж миний бие, Батсуурь гишүүн, Ганбаатар гишүүн нарын оролцоод, бүрэлдэхүүнтэйгээр энэ ажлын хэсгийг Ирээдүйн өв санг шалгах ажлын хэсгийг байгуулж байна. 
Энэ ажлын хэсэг ирэх гурав дахь өдөр хүртэл Сангийн яам дээр ажиллаж, энэ Ирээдүйн өв сан болон зургаан мянга есөн зуун аж ахуйн нэгж, төрийн байгууллагуудын дансны үлдэгдлийг бүрэн шалгатал Төсвийн зарлагын хяналтын дэд хорооны хуралдааныг хойшлуулсныг мэдэгдье. 
ЗАВСАРЛАГА
Б.Пүрэвдорж: Оройн мэндийг Төсвийн зарлагын хяналтын дэд хорооны гишүүддээ хүргэе. Төсвийн зарлагын хяналтын дэд хорооны хуралдааныг үргэлжлүүлье. Ирцэд Амартүвшин гишүүн 29 дүгээр тойрог, Анандбазар гишүүн 4 дүгээр тойрог, Батсуурь гишүүн 12 дугаар тойрог, Булгантуяа гишүүн 23 дугаар тойрог, Пүрэвдорж гишүүн 16 дугаар тойрог, Тэмүүлэн гишүүн 1 дүгээрт тойрог хүрэлцэн ирсэн байна. Ирц 8 гишүүнээс 6 гишүүн хүрэлцэн ирсэн тул Төсвийн зарлагын хяналтын дэд хорооны хуралдааныг үргэлжлүүлье. 
Хоёр.2020 оны төсвийн гүйцэтгэлтэй холбогдуулан саналтай гишүүд байна уу? 
Саналын тасаллаа. Булгантуяа гишүүн саналаа хэлье.
Х.Булгантуяа: Төсвийн зарлагын хяналтын дэд хорооны даргад төсвийн түрүүн 2020 оны төсвийн гүйцэтгэлийг хэлэлцээд санал хураалт явуулж байхад техник тоног төхөөрөмжийн бас саатал гараад санал хураалт жоохон зөв явагдаж чадсангүй. Одоо ч гэсэн бас санал хураалтын төхөөрөмж бас асуудалтай байгаад байна. Тэгэхээр нэгдүгээрт 2020 оны төсвийн гүйцэтгэлийн санал хураалтыг хоёр дахь санал хураалтыг дахин явуулж өгөөч гэдэг горимын саналыг гаргаж байна. Хоёрдугаарт санал хураалтыг гараар ил санал хураалт явуулж өгөөч. Техник тоног төхөөрөмжийн асуудлаас үүдэн гэдэг горимын саналыг бас гаргаж байна.

Б.Пүрэвдорж: Тэгэхлээр Булгантуяа гишүүний гаргасан хоёр дахь санал буюу гараар санал хураалтаа явуулъя гэдэг горимын саналыг талаар санал хураалт явуулъя. Дэмжье гэдгээр санал хураалт. Гурав. Зургаан гишүүнээс таван гишүүн дэмжиж энэ санал дэмжигдлээ. Энэ санал дэмжигдсэнтэй холбоотойгоор Булгантуяа гишүүний хоёр мянга хорин оны төсвийн гүйцэтгэл дээр хураасан саналыг хүчингүйд тооцъё гэдэг саналаар санал хураалт явуулъя. Дөрөв. Зургаан Батжаргал гишүүн, Анандбазар гишүүн цахимаар дэмжсэн байна. Танхимд байгаа гурван гишүүн дэмжиж, зургаан гишүүнээс таван гишүүн дэмжлээ. Хүчингүйд тооцлоо. Хүчингүйд тооцсонтой холбоотойгоор санал хураалтыг явуулъя. 
“Монгол Улсын 2020 оны төсвийн гүйцэтгэл батлах тухай” Монгол Улсын Их Хурлын тогтоолын төсөл Засгийн газар хоёр мянга хорин нэгэн оны зургаан сарын арван наймны өдөр өргөн мэдүүлсэн. Хоёр дахь хэлэлцүүлгийн төслийг тогтоолын төслийг баталъя гэснийг дэмжье гэсэн саналаар санал хураалт явуулъя. Цахимаар Анандбазар, Батжаргал гишүүнээр дэмжиж, танхимаар гурван гишүүн дэмжлээ. Ингээд 2020 оны төсвийн гүйцэтгэл батлах тухай Монгол Улсын Их Хурлын тогтоолын төслийг баталлаа. Байнгын хороо баталлаа. Дэд хорооноос гаргасан саналыг Байнгын хороонд Улсын Их Хурлын гишүүн Пүрэвдорж танилцуулна. Нэгдсэн хуралдаанд. Дөрөв.Дараагийн асуудал. Асуулт, хариулт.

Хоёр.Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төслийн хоёр дахь хэлэлцүүлэг.
 Танилцуулга нь бол явагдаад дууссан. Одоо энэ танилцуулгатай холбоотой асуулт, хариулт байна уу гишүүдээ? Алга байна. Надад нэг асуулт байна. Өөрөөр хэлбэл энэ хоёр мянга хорин оны төсвийн гүйцэтгэл дээр аудитын байгууллага стратегийн ордыг эзэмшдэг төрийн өмчийн компаниудын орлого, зарлага мөн түүнчлэн хөрөнгө оруулалтын төлөвлөгөөг одоо Их Хуралд хамтатгаж хэлэлцүүлэгт ийм одоо аудитын дүгнэлтийг гаргасан байгаа, зөвлөмж гаргасан байгаа. Энэ зөвлөмжийн дагуу Эдийн засгийн байнгын хороон дээр Б.Энхбаяр гишүүн энэ асуудалтай холбогдуулж асуулт асууж, хариулт авсан байна. 
Тэгэхээр ер нь бол төсвийн гадуурх бас нэг том төсөв явж байна. Өөрөөр хэлбэл, аль нэг одоо том компанийн захирал зуун тэрбум төгрөгөөр жорлон бариад өгчихье гээд дураараа шийддэг ийм одоо асуудал, аль эсвэл одоо төмөр замын бүтээн байгуулалттай холбоотой ч гэдэг юм уу том, том хөрөнгө оруулалтуудыг энэ компаниуд төрийн өмчийн томоохон компаниуд шууд шийддэг ийм байдал асар их гажуудал авч байна. Тийм учраас энэ хорин нэгэн оны төсвийн тодотголоор хэлэлцэж байх үедээ хорин хоёр оны төсөв оруулж ирэхдээ стратегийн орд бүхий томоохон аж ахуйн төрийн өмчийн аж ахуйн нэгжүүдийн орлого, зарлагыг, хөрөнгө оруулалтын төлөвлөгөөтэй нь хамт хэлэлцүүлэх энэ асуудал одоо ямар түвшинд байгаа вэ? Энийг одоо хэрэгжүүлэх боломж ямар, ямар одоо хууль эрх зүйн актаар хийж болох боломжтой вэ гэдгийг Сангийн яамнаас асууя. Таван номерын микрофон Сангийн Төрийн нарийн бичгийн дарга Наранцогт.
С.Наранцогт: Пүрэвдорж даргын асуултад хариулъя. Ер нь энэ төрийн өмчит компаниудын одоо засаглал, ил тод байдал, үр ашгийг нэмэгдүүлэх асуудал нь бол төсвийн реформын зайлшгүй нэг хэсэг болж байгаа. Энэ дээр бол Засгийн газар, ажлын хэсэг томилоод, гаднын бас техник туслалцааны хүрээнд судалгаа хийлгэх, тэгээд энэ төрийн өмчит компаниудын засаглал, үр ашгийг нэмэгдүүлэх чиглэлээр одоо тодорхой арга хэмжээ авах ийм ажлыг эхлээд ажиллаад явж байгаа. Засгийн газарт нэг удаа танилцуулсан. Дахиад одоо үүрэг чиглэл аваад ажиллаж байгаа. Ер нь бол одоо манай төрийн өмчийн компаниуд дээр ямар асуудал байна вэ гэхээр бас энэ харьяаллын асуудал, нэгдсэн байдлаар одоо асуудлыг цэгцлэх ийм асуудлууд байгаа. Яамдын харьяанд тодорхой компаниуд байна, Хэрэг эрхлэхийн харьяанд компаниуд байна, төрийн өмчийн хороонд харьяалагдаж байна. 
Төрийн болон орон нутгийн өмчийн хуулиар бол эдгээрийн бас энэ хөрөнгө оруулалт, санхүүгийн үзүүлэлтийг бол бас төсөв, санхүүг эрхэлсэн төрийн төв байгууллагад хянуулах гэсэн ийм заалт байгаа. Энэ заалт бас хэрэгжихгүй явж байгаа. Тэгэхээр энэ төсвийн болоод энэ төрийн өмч, Төрийн болон орон нутгийн өмчийн хуулийн хүрээнд энэ тодорхой өөрчлөлтүүд хийгдэх асуудал яригдах байх. Тэгэхдээ одоо яг ажлын хэсэг бол санал, дүгнэлтээ эцэслээгүй ажиллаж байна. Техник туслалцааны хүрээнд бас тодорхой судалгаа, олон улсын болоод манай компаниудын туршлага дээр суурилсан ийм бас зөвлөмж гаргах учиртай. Энэ дээр Сангийн яам, Хэрэг эрхлэх, бас холбогдох яам, Төрийн өмчийн хороо оролцсон ийм ажлын хэсэг ажиллаж байгаа.
Б.Пүрэвдорж: Тэгэхлээр ер нь бол энэ ажлын хэсэг ажиллаж байгаа. Ингэх гэж байгаа, тэгэх гэж байгаа гэдэг ийм зүйл бол одоо ингээд байнгын нэг ийм жижүүрийн маягийн хариулт болоод удаж байна. Тийм учраас манай одоо энэ дэд хороо бол тодорхой хэмжээгээр энэ талаар одоо тогтоолын төсөл, төсөлд одоо тусгах боломж байхгүй. Тийм учраас бид бүхэн энэ Төсвийн байнгын хороонд, цаашилбал одоо энэ төсвийн тодотгол, тодотголыг хэлэлцэх явцад Улсын Их Хурлын тогтоол гаргаж энэ одоо төрийн өмчийн томоохон компаниуд нэг их наядаар нь зургаа, долоон зуун тэрбумаар нь одоо хөрөнгө гаргаж төсвийн гадуурх ийм одоо төсвийн шинж чанартай арга хэмжээг хэмжээнд одоо хөрөнгө оруулалт хийдэг энэ зүйлийг одоо нэг талд нь цэгцэл гэсэн ийм одоо байр суурьтай байгаа. 
Тийм учраас одоо Төсвийн зарлагын хяналтын дэд хороо энэ талаар бас тодорхой хэмжээний одоо санал, дүгнэлтийг Төсвийн байнгын хороонд хүргүүлнэ. Энэ дээр тодорхой хэмжээний арга хэмжээг авч яг ирэх жил зайлшгүй энэ компаниуд төсвийн зарлага, орлогоо, дээрээс нь хөрөнгө оруулалтын төлөвлөгөөгөө Их Хурлаар оруулж ирж батлах ийм одоо чиглэлийг өгч, энийг албажуулахгүй бол болохгүй нь. Тийм учраас одоо энэ яамдын дарга нар, төрийн өмчийн томоохон одоо төрийн томоохон одоо агентлагуудын дарга нар бүгдээрээ энэ төрийн өмчийн компанийн хувьд ТУЗ-д нь орчхоод, тэндээ одоо эрх мэдэл авах гээд ингээд сууж байдаг. Ялангуяа Сангийн яамны хэд хэдэн дарга нар том, том төрийн өмчийн компанийн ТУЗ-д ордог. Тийм учраас тэнд байгаа тэнд одоо бас тодорхой хэмжээний эрх мэдлээ авч үлдэх ийм сонирхол төрийн одоо байгууллагуудын удирдах албан тушаалтнуудад байгаад байна. 
Тийм учраас энэ төсвийн гадуурх төсвийн шинжтэй, шинж чанартай хөрөнгө оруулалтыг энэ одоо төсөв баталдаг, Их Хурал дээрээ авчрах нь зүйтэй гэж бид бүхэн үзэж байна. Тийм учраас Төсвийн байнгын хороо энэ дээр бас тодорхой хэмжээний арга хэмжээ аваад өгөөрэй гэж хүсэх байна. Ингээд асуулт, хариулт дууслаа. Үг хэлэх гишүүн байна уу? Үг хэлэх гишүүн алга. Ингээд энэ төсөлтэй, хуулийн төсөлтэй холбоотой зарчмын зөрүүтэй саналтай гишүүн байна уу? Алга байна.
Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийн хоёр дахь хэлэлцүүлгийг хийсэн талаар Төсвийн зарлагын хяналтын дэд хорооноос гаргах санал, дүгнэлтийг Улсын Их Хурлын гишүүн Б.Пүрэвдорж Төсвийн байнгын хорооны хуралдаанд танилцуулна. Монгол Улсын 2021 оны төсвийн тодотголын төслийн хоёр дахь хэлэлцүүлгийг хэлэлцэж дууслаа.

Төсвийн зарлагын хяналтын дэд хорооны хуралдаанаар хэлэлцэх асуудал дууссан тул хуралдаан хаасныг мэдэгдье. Гишүүдэд баярлалаа.
Дууны бичлэгээс буулгасан: 

